
1.0 San Luqa fil-Vanġelu tallum isemmi t-tnejn u sebgħin dixxiplu li ntbagħtu mill-Mulej Ġesù biex iħejju t-Triq lill-Mulej billi jxandru l-Bxara t-Tajba tas-Salvazzjoni lil kulħadd u jwettqu għemejjel ta’ ħniena u sliem.

X’ried ifisser San Luqa b’din il-missjoni tat-tnejn u sebgħin dixxiplu?

Ried ifisser lill-komunitajiet insara ta’ żmienu ta’ oriġini pagana illi x-xandir tas-Saltna ma tħalliex biss f’idejn l-appostli iżda f’idejhom ukoll għaliex is-salvazzjoni mhijiex monopolju tal-ipprivileġġjati iżda hija miftuħa għal kulħadd.

1.1  Il-mistoqsija illi naħseb illi għandna nagħmlu llum hija:  “Min ser ixandar it-Tama tal-Vanġelu lit-Tmenin fil-Mija (80%) tal-imgħammdin fl-Ewropa (nibdew minn hawn) illi ma jiċċelebrawx il-presenza ta’ Kristu Rxoxt kull ġimgħa?  Jiġifieri, lanqas jersqu lejn knisja.

Din hija waħda mill-isfidi kbira illi għandna quddiemna aħna l-Insara.  Sikwiet niltaqa’ ma’ ġenituri li jkunu rabbew lil uliedhom sewwa, iżda jgħidulek illi wliedhom tbiegħdu minn Alla jew ma jridux jersqu lejn knisja.

1.2 Il-mistoqsija illi nħoss illi għandna nsaqsu u li Papa Franġisku sikwiet jagħmlilna hija:

· Kif ser noħorġu lil Alla mill-knejjes fejn għalaqnieh fihom, biex neħduh fejn irid imur igħix: qrib in-nies li jinsabu fit-trufijiet tas-soċjetà?

· Kif ser noħorġu lil Alla mill-ambjenti dojoq tas-Sagru biex inlaqqgħuh ma’ dik l-umanità illi fiha Alla ried jidħol?

2.0 Il-Mulej Ġesù, fil-Vanġelu tallum, jurina kif għandna nxandruh b’ħajjitna, kif għandna nagħtu xhieda tal-presenza tiegħu fil-ħajja ta’ kuljum.
3.0 Id-dixxipli ntbagħtu tnejn tnejn qabel il-Mulej biex iħejju t-triq.  Dan ma jfissirx illi ntbagħtu jdawru lin-nies lejn Alla iżda biex bil-ħajja sempliċi u libera tagħhom jagħtu xhieda ta’ realtà ġdida.  Huwa Alla li jikkonverti l-qlub.  Huwa Alla li jgħammar fil-qlub.  Il-konverżjoni hija proċess twil u sieket.

3.1 Il-bidla fil-moħħ u l-qalb tal-bnedmin mhijiex il-ħidma ta’ persuna waħda illi tħossha illuminata iżda hija l-ħidma t’Alla f’komunità li tkun qed tinbena, komunità illi titlob lil Alla jikkonvinċi lilna d-dixxipli nsiru evanġelizzaturi.
3.2 Kif għandna nħejju t-triq biex Huwa jidħol fil-ħajja ta’ ħutna l-bnedmin ikun xijkun it-twemmin tagħhom?


Ġesù ma jitlobx minna illi nimponu t-twemmin tagħna fuq in-nies illi nħokku magħhom jew nippretendu illi bil-ħila, bit-tattika jew bit-tlablib tagħna sejrin indawru l-qlub lejn Alla.

4.0 San Pawl jurina biċ-ċar illi huwa ma ħabbarx Evanġelju tal-Bnedmin iżda huwa Alla li dawwlu bil-grazzja u użah bħala strument ta’ salvazzjoni.

5.0 
Aħna l-insara għandna sejħa illi nirbħu l-ħażen bit-tajjeb u nkunu strumenti ta’ paċi u sliem.  Id-dinja tallum tenħtieġ nies li jkattru s-sliem u jnisslu t-tama.

